Жібек Дүйсенбаева, М. Қозыбаев атындағы СҚМУ-дің “Foundation” факультеті деканының орынбасары.

Сәтсіз таңдау — сапасыз маман

Жастардың өз қабілеттерін жүзеге асыруына және жан-жақты дамуына жағдай жасау – біздің факультетіміздің негізгі мақсаттарының бірі. Сондықтан жастармен жұмыс барысында кәсіби бағдар берудің маңызы туралы түсіндіруді міндетімізге алдық.
Таңдаған кәсібін шеберлікпен атқара алмау немесе оған мүлдем селқос қарау – жеке өмірге аяқ басқан жастар арасында жиі кездесетін жайт. Дұрыс таңдалмаған мамандықтың келеңсіздіктері жеке тұлғаға ғана емес, қоғамға да кері әсерін тигізеді. Зерттеулер нәтижесі көрсетіп отырғандай, жеке тұлғаның дұрыс кәсіби таңдау жасауы мектептегі кәсіби бағдар беру жұмысының мақсатты жүзеге асырылуы және заманауи талаптарға сәйкес келу-келмеуіне байланысты.
Қазіргі уақытта кәсіп таңдаудың мазмұны аздап өзгерген және ол өзіндік белгілер мен ерекшеліктерге ие. Кәсіптік бағдар беру іс-шараларын жүзеге асыруда біздің мамандар жеке тұлғаның мүдделері мен қажеттіліктерін ескеріп, қанағаттандыруға және оның бейімділігіне баса назар аудартады. Өйткені, кәсіп таңдау мәселесімен бетпе-бет келгенде, оқушылар көптеген қиындықтарға тап болады. Бір жағынан олардың өмірлік маңызы бар шешімді қабылдауына көмек беретіндей психологиялық білімі болмаса, екінші жағынан олар өздерінің болашақ кәсіптерінің талаптарына сәйкестігі туралы объективті түрде баға бере алмайды.
Кәсіби бағдар беру жұмысы қоғамның қажеттіліктерімен сәйкес келетін жеке тұлғаның мүдделерін байқап, дамытып, қанағаттандыруға негізделу керек. Бұл жағдайда кәсіби насихатты пайдалануға кеңес береміз. Ол еңбек нарығына қажет және оқушының жеке тұлғасына сәйкес келетін мамандықтарды таңдауға көмектеседі. Аймақтың кәсіптік және кәсіптік-техникалық, жоғары білім беретін мекемелермен ынтымақтастық орнату – кәсіби насихат жүргізудің бір бағыты. Кәсіби білім беретін мекемелер базасында оқушылардың мүмкіндіктерін бағамдау үшін факультатив сабақтар ұйымдастырылуы керек. Сол сияқты жетекші өндіріс орындары, фирмалармен келісе отырып, сұранысқа ие мамандықтар туралы ақпараттар алып, оқушыларды кәсіпорын жұмысымен таныстыру мақсатында саяхаттар мен “Ашық есік күндерін” өткізіп тұруға болады.
Жалпы, білім беретін мектептердегі оқушылармен кәсіби бағдар жұмысы белсенді және көп кезеңді болуы тиіс. Ал ақпараттандыру процесі – балалар тікелей қатыса алатын форма мен әдістерге негізделуі шарт.

